
Ev təsərrüfatı – bir şəxsdən və ya şəxslər qrupundan ibarət institusional vahiddir. Şəxslər qrupu o halda ev təsərrüfatı hesab edilir ki, onlar bir evdə (mənzildə) yaşasınlar, öz gəlir və əmlakını tam və ya qismən birləşdirsinlər və bir sıra mal və xidmətlərin, əsasən də mənzil-kommunal xidmətləri və ərzaq məhsullarının istehlakını birgə həyata keçirsinlər. Ev təsərrüfatı bir nəfərdən, bir və ya bir neçə ailədən və ailə üzvü olmayan şəxsdən (şəxslərdən), eləcə də qohum olmayan şəxslərdən ibarət ola bilər.  
Sabit şəbəkə telefonları ümumi istifadədə olan telefon şəbəkəsinə çıxışı olmaqla telefon stansiyasına birləşdirilmiş telefon xəttinə qoşulmuş telefon (və ya faks) avadanlığıdır (əlavə və ya paralel telefon aparatları istisna olmaqla). Hər 100 nəfərə düşən sabit şəbəkə telefonlarının sayı onların ümumi sayını əhalinin sayına bölmək və nəticəni 100-ə vurmaqla hesablanır.    

Mobil telefon abunəçiləri ümumi istifadədə olan telefon şəbəkəsinə qoşulmanı təmin edən şanvari texnologiyaya əsaslanmaqla avtomatik ictimai telefon xidmətinə abunə yazılmış portativ telefon istifadəçiləridir. Bura əvvəlcədən ödənişli hesabla və sonradan ödənişli abunə ilə xidmət istifadəçilərinin nömrələri daxil olunur. Hər 100 nəfərə mobil telefon abunəçilərinin sayı şanvari mobil telefon nömrələrinin sayının əhalinin ümumi sayına bölünməsi və alınmış nəticənin 100-ə vurulması yolu ilə hesablanır. 

Kompüterlərə fərdi stolüstü və səyyar (noutbuk, planşet) portativ kompüterlər daxildir. Kompüter istifadəçiləri yerindən asılı olmayaraq son 12 ay ərzində kompüterdən istifadə etmişlərdir. Kompüterdən istifadə edən əhalinin xüsusi çəkisini kompüterdən istifadə etmiş 7 yaş və yuxarı yaş qrupunda olan əhalinin həmin yaş qrupu üzrə əhalinin sayına bölünməsi və alınmış nəticənin 100-ə vurulması yolu ilə hesablanır. 

İnternet abunəçiləri internet şəbəkəsinə qoşulmaq üçün qoşulma haqqını ödəmiş şəxslər hesab olunur. Qoşulma sürətindən, internetə çıxış və ödəmə formasından asılı olmayaraq bütün abunəçilər nəzərə alınır. 
İnternet istifadəçiləri isə internet şəbəkəsinə qoşulmuş, internetdən istifadə etmiş şəxslər hesab olunur. İstifadəçilərin sayını əhalinin ümumi sayına bölmək və 100-ə vurmaqla hər 100 nəfərə düşən internet istifadəçilərinin sayı tapılır. İnternet istifadəçisi tələbə və ya şagird olduqda, o, internetdən “təhsil müəssisəsində” (təhsil aldığı yerdə) istifadə etmiş, müəllim olduqda “iş yerində” internetdən istifadə etmiş şəxs kimi nəzərə alınmışdır. 
 İnternetə çıxışı olan ev təsərrüfatları dedikdə, yaşayış yerindən (evdən, mənzildən) kompüter, mobil telefon və digər İKT avadanlıqları vasitəsilə internet şəbəkəsinə çıxışı olan ev təsərrüfatları başa düşülür. 
İnternetdən istifadə etmiş əhali son 12 ay ərzində istifadə yerindən asılı olmayaraq internet vasitəsilə hər hansı məqsəd üçün internetdən istifadə etmiş şəxslərdir. İnternetdən istifadə edən əhalinin xüsusi çəkisini internetdən istifadə etmiş 7 yaş və yuxarı yaş qrupunda olan əhalinin həmin yaş qrupu üzrə əhalinin  sayına bölünməsi və alınmış nəticənin 100-ə vurulması yolu ilə hesablanır. 

İKT sektoruna informasiya və məlumatların elektron formada saxlanılması, ötürülməsi və göstərilməsini əhatə edən aşağıdakı istehsal və xidmət sahələri daxildir: 
· elektron detallarının istehsalı; 
· elektron platalarının istehsalı; 
· kompüterlərin və periferiya qurğularının istehsalı; 
· elektron və radioelementlərin istehsalı; 
· ötürücü cihazların istehsalı; 
· səsi və təsviri qəbul etmək, yazmaq və göstərmək üçün cihazların istehsalı; 
· əməliyyat-axtarış fəaliyyətinin həyata keçirilməsinə müvəkkil edilməmiş hüquqi və fiziki şəxslər tərəfindən qeyri-leqal yolla informasiya alınması üçün nəzərdə tutulmuş texniki vasitələrin işlənməsi, istehsalı; 
· məişət elektron avadanlıqlarının istehsalı; 
· maqnit və optik daşıyıcıların istehsalı; 
· kompüterlərin, kompüter periferiya avadanlıqlarının və proqram təminatının topdan satışı; 
· elektron və telekommunikasiya avadanlıqlarının və onların hissələrinin topdan satışı; 
· əməliyyat-axtarış fəaliyyətinin həyata keçirilməsinə müvəkkil edilməmiş hüquqi və fiziki şəxslər tərəfindən qeyri-leqal yolla informasiya alınması üçün nəzərdə tutulmuş texniki vasitələrin topdan satışı; 
· əməliyyat-axtarış fəaliyyətinin həyata keçirilməsinə müvəkkil edilməmiş hüquqi və fiziki şəxslər tərəfindən qeyri-leqal yolla informasiya alınması üçün nəzərdə tutulmuş texniki vasitələrin ölkəyə gətirilməsi; 
· kompüter oyunlarının nəşri; 
· sair proqram təminatının nəşri; 
· simli telekommunikasiya fəaliyyəti; 
· telefon rabitəsi; 
· teleqraf rabitəsi; 
· teleks; 
· simsiz telekommunikasiya fəaliyyəti; 
· mobil telefon rabitəsi xidmətlərinin göstərilməsi; 
· peyk rabitəsi xidmətlərinin göstərilməsi; 
· sair telekommunikasiya fəaliyyəti; 
· İnternet rabitəsi; 
· proqram təminatının işlənməsi; 
· hesablama texnikası vasitələri üzrə məsləhətlər; 
· sair məsləhətlər və proqram təminatının göndərilməsi; 
· informasiya mühafizə vasitələrinin layihələndirilməsi və istehsalı sahəsində fəaliyyət; 
· məlumat texnologiyaları və hesablama texnikası sahəsində sair fəaliyyət; 
· məlumatların işlənməsi və bununla bağlı fəaliyyət; 
· veb səhifələrindən (internet portallarından) istifadə; 
· kompüterlərin və periferiya avadanlıqlarının təmiri; 
· rabitə avadanlıqlarının növləri. 

İKT məhsulları elektron formada məlumatların işlənməsi və rabitə funksiyasının, o cümlədən fiziki hadisələrin yazılması, ölçülməsi, ötürülməsi və göstərilməsi, habelə fiziki proseslərin nəzarəti funksiyalarını yerinə yetirən avadanlıqlar hesab olunur. 
İKT-nin inkişafı indeksi - dünya ölkələrində İKT-nin inkişaf dinamikasını xarakterizə edən əsas göstərici hesab olunur. Beynəlxalq Telekommunikasiya İttifaqı tərəfindən müəyyən edilmiş bu göstərici İKT üzrə əsas göstəricilərin birgə təmsil olunması və ümumiləşdirilməsi, onların müvafiq dövrlər üzrə müqayisəsi ilə xarakterizə olunur. İndeks hesablanarkən 11 göstəricidən istifadə olunur və dünya səviyyəsində hər bir göstərici üzrə ideal orta göstərici (median göstəricisi) və aqreqasiya üçün onların xüsusi çəkiləri  müəyyənləşdirilmişdir. Hər bir göstərici üzrə ayrı-ayrı ölkələrin fərdi məlumatları müəyyən olunmuş orta göstəriciyə bölünür və həmin göstərici üzrə müəyyənləşdirilmiş xüsusi çəkiyə vurulur. Aqreqasiyada “İKT-yə giriş” adlı birinci və ”İKT-dən istifadə” adlı ikinci qrupun hər birinin xüsusi çəkisi 40%, ”İKT bilikləri” üzrə üçüncü qrupun xüsusi çəkisi isə 20%-dir. Birinci qrupun tərkibində hər bir göstəricinin xüsusi çəkisi 20%, ikinci və üçüncü qrupda isə hər bir göstəricinin xüsusi çəkisi 33% səviyyəsindədir. Göstəricinin üstünlüyü ondan ibarətdir ki, dünya ölkələri üzrə İKT-nin inkişaf səviyyəsini hər hansı fərdi göstərici ilə deyil, aqreqasiya olunmuş orta göstəricilər əsasında müqayisə etmək mümkündür. Birinci qrupda əhalinin hər 100 nəfərinə düşən sabit şəbəkə telefonları, əhalinin hər 100 nəfərinə düşən mobil telefon abunəçiləri, bir internet istifadəçisinə düşən beynəlxalq internet kanalın həcmi, kompüteri olan ev təsərrüfatlarının xüsusi çəkisi, internetə çıxışı olan ev təsərrüfatlarının xüsusi çəkisi, ikinci qrupda hər 100 nəfərə düşən internet istifadəçilərinin sayı, hər 100 nəfərə düşən sabit genişzolaqlı internet abunəçilərinin sayı, hər 100 nəfərə düşən mobil genişzolaqlı internet abunəçilərinin sayı, üçüncü qrupda isə əhalinin savadlılıq səviyyəsi, ali və orta təhsilin ümumi qeydiyyat əmsalı göstəriciləri əsas götürülür. 

